
Hezkuntza Departamentuak martxora aurreratu ditu Haur eta Lehen Hezkuntzako aldez aurretiko izen-emateak
Eskaerak martxoaren 10etik 17ra bitarte egin ahal izanen dira

Asteazkena, 2008ko urtarrilaren 30a. Nafarroako Gobernuko Hezkuntza Departamentuak dagoeneko diseinatu du 2008/09 ikasturtean ikasleak onartzeko egutegia. Aurreikuspenen arabera, Haur eta Lehen Hezkuntzako ikastetxeetako aldez aurretiko izen-emateen eskaerak martxoaren 10etik 17ra bitarte egin ahal izanen dira. Martxoaren 31tik apirilaren 7ra bitarte, berriz, DBH, Batxilergo eta LHkoak formalizatu beharko dira, eta ekainaren 9tik 25era bitarte, Lanbide Hastapeneko programetakoak. 

Goi Mailako Heziketa Zikloak egiteko prestakuntzako Ikastaro esperimentala egin nahi duten ikasleei dagokienez, eskaerak irailaren 1etik 5era bitarte egin beharko dituzte, LHko ikastetxeetan. 
Haur eta Lehen Hezkuntza 

Aurreratu dugunez, eta epe arruntaren baitan, Haur eta Lehen Hezkuntzako ikastetxeetako aldez aurretiko izen-emateen eskaerak martxoaren 10etik 17ra bitarte egin ahal izanen dira. Ikastetxe horiek apirilaren 1ean argitaratu beharko dituzte onartuen behin-behineko zerrendak. Behin-behineko zerrenden gaineko erreklamazioak apirilaren 1etik 2ra bitarte jaso eta 3an ebatziko dituzte, eta apirilaren 4an, berriz, onartutako ikasleen behin betiko zerrendak argitaratuko dituzte. Lehenengo aukera atzera bota dieten ikasleen kasuan, Eskolatze Batzorde Nagusiak esleituko ditu plazak, eta apirilaren 21ean, esleipenen berri jakinarazi beharko die ikastetxeei. 

Egutegiaren arabera, gainera, apirilaren 21etik 30era bitarte, laugarren aukerako ikasleentzako plazak esleituko dituzte; hau da, aukeratu dituzten ikastetxeetan eskaera gehiegi daudelako ezezkoa eman dieten ikasleentzako plazak. Aipatu ditugun epeak kontuan hartuta, Haur eta Lehen Hezkuntzako ikastetxeetan ekainaren 24tik 27ra bitarte egin ahal izanen dituzte ikasleen izen-emateak, aurreikuspenei jarraiki. 


Aldez aurretiko izen-emateak egiteko ezohiko epe bat ere ezarri dute. Kasu horretan, Haur eta Lehen Hezkuntzako ikastetxeek irailaren 1ean eta 2an jasoko dituzte eskaerak, eta barematu ondoren, onartuen behin-behineko zerrendak irailaren 2an bertan argitaratuko dituzte. Behin-behineko zerrenden gaineko erreklamazioak irailaren 2tik 3ra bitarte jasoko dituzte, eta 4an, berriz, erreklamazioak ebatzi eta onartutako ikasleen behin betiko zerrendak argitaratuko dituzte.

Epe arruntean onartuagatik gainditzeko irakasgaiak dituzten ikasleen kasuan, izen-emateak irailaren 5ean eginen dira. 

DBH, Batxilergo eta Erdi eta Goi Mailako LHko epeak


Egutegiari jarraiki, eta epe arruntean, eskaerak martxoaren 31tik apirilaren 17ra bitarte egin ahal izanen dira. Eskaerak barematu ondoren, onartutako ikasleen behin-behineko zerrendak apirilaren 10ean argitaratuko dituzte, eta irailaren 10etik 11ra bitarte, zerrenden gaineko erreklamazioak egin ahal izanen dituzte gurasoek. Ikastetxeek, erreklamazioak ebatzi ondoren, apirilaren 14an argitaratu beharko dituzte onartuen behin betiko zerrendak. 


Lehenengo aukera atzera bota dieten DBH eta Batxilergoko ikasleen kasuan, plazak apirilaren 15etik 25era bitarte esleituko dituzte, eta apirilaren 28an, berriz, esleipenen berri jakinaraziko diete ikastetxeei. Amaitzeko, DBH, Batxilergo eta LHko izen-emateak ekainaren 25etik uztailaren 4ra bitarte formalizatuko dituzte. 

Eskolatze Batzorde Nagusiak, bestalde, lehenengo aukera onartu ez dieten ikasleen bigarren eta hirugarren aukeretako plazen esleipena eginen du. 


Ezohiko epeari dagokionez, eskaerak irailaren 4tik 5era bitarte egiaztatuko dituzte, eta irailaren 8an, berriz, onartuen behin-behineko zerrendak argitaratuko dituzte ikastetxeek. Epe arruntean onartuagatik gainditzeko irakasgaiak dituzten ikasleen kasuan, izen-emateak irailaren 5ean eginen dira, eta ezohiko epean onartu dituztenena, berriz, irailaren 10etik 11ra bitarte. 

Lanbide Hastapeneko Programak 

Dagoeneko adierazi dugunez, aldez aurretiko izen-emateen eskaerak ekainaren 9tik 25era bitarte formalizatu beharko dira, eta eskaerak barematu ondoren, ekainaren 26an, onartuen behin-behineko zerrendak argitaratuko dituzte ikastetxeek. Behin-behineko zerrenden gaineko erreklamazioak ekainaren 27an egin ahal izanen dira, eta ekainaren 30ean, berriz, erreklamazioak ebatzi eta behin betiko zerrendak argitaratuko dituzte. Egutegiari jarraiki, ikasleen izen-emateak uztailaren 1etik 17ra bitarte egin ahal izanen dira. 
Goi Mailako Heziketa Zikloak egiteko prestakuntzako ikastaro esperimentala 

Aldez aurretiko izen-emateen eskaerak irailaren 1etik 5era bitarte aurkeztu ahal izanen dituzte ikasleek, kasuan kasuko ikastetxeetan. Eskaerak barematu ondoren, onartuen behin-behineko zerrendak irailaren 8an argitaratuko dituzte. Behin-behineko zerrenden gaineko erreklamazioak irailaren 8tik 9ra bitarte egin ahal izanen dira, eta irailaren 9an bertan ebatzi beharko dituzte. Onartuen behin betiko zerrendak irailaren 10ean argitaratuko dituzte, eta izen-emateak irailaren 11n eginen dira. 

